JASÓN Y MEDEA
Postera depulerat stellas aurora micantes;

conveniunt populi sacrum Mavortis in arvum,

consistuntque iugis: medio rex ipse resedit

agmine, purpureus sceptroque insignis eburno.

Ecce adamanteis Vulcanum naribus efflant

aeripedes tauri, tactaeque vaporibus herbae

ardent: utque solent pleni resonare camini,

pectora sic intus clausas volventia flammas

gutturaque usta sonant. Tamen illis Aesone natus

obvius it: vertere truces venientis ad ora

terribiles vultus praefixaque cornua ferro,

pulvereumque solum pede pulsavere bisulco,

fumificisque locum mugitibus impleverunt.

Deriguere metu Minyae. Subit ille, nec ignes

sentit anhelatos (tantum medicamina possunt!)

Pendulaque audaci mulcet palearia dextra;

suppositosque iugo pondus grave cogit aratri

ducere, et insuetum ferro proscindere campum.

Mirantur Colchi: Minyae clamoribus augent

adiiciuntque animos. Galea tum sumit aena

vipereos dentes, et aratos spargit in agros.

Semina mollit humus valido praetincta veneno,

et crescunt, fiuntque sati nova corpora dentes...

Quos ubi viderunt praeacutae cuspidis hastas

in caput Haemonii iuvenis torquere parantes,

demisere metu vultumque animumque Pelasgi.

Ipsa quoque extimuit quae tutum fecerat illum;

utque peti vidit iuvenem tot ab hostibus unum,

palluit et subito sine sanguine frigida sedit;

neve parum valeant a se data gramina, carmen

auxiliare canit secretasque advocat artes.

Ille gravem medios silicem iaculatus in hostes

a se depulsum Martem convertis in ipsos.

Terrigenae pereunt per mutua vulnera fratres

civilique cadunt acie: gratantur Achivi,

victoremque tenent, avidisque amplexibus haerent.

Pervigilem superest herbis sopire draconem,

qui crista linguisque tribus praesignis, et uncis

dentibus horrendus, custos erat arboris aureae.

Hunc postquam sparsit Lethaei gramine suci,

verbaque ter dixit placidos facientia somnos,

quae mare turbatum, quae concita flumina sistunt,

somnus in ignotos oculos sibi venit; et auro

heros Aesonius potitur, spolioque superbus

muneris auctorem secum, spolia altera, portans,

victor Iolciacos tetigit cum coniuge portus.

